
ԱՄՓՈՓԱԹԵՐԹ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ  ՔՐԵԱԿԱՆ ՕՐԵՆՍԳՐՔՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՆԱԽԱԳԾԻ
       
	1. ՀՀ գլխավոր դատախազություն
	04.02.2021  

	
	N /20.3/1050-2021

	 Առաջարկություններ և դիտողություններ առկա չեն:
	

	
2. ՀՀ հատուկ քննչական ծառայություն

	05.02.2021

	
	N  18-638գ-21

	 Առաջարկություններ և դիտողություններ առկա չեն:
	

	3. ՀՀ ֆինանսների նախարարություն
	08.02.2021

	
	N01/11-1/1579-2021

	 Առաջարկություններ և դիտողություններ առկա չեն:
	

	
4. ՀՀ մարդու իրավունքների պաշտպան

	      11.02.2021

	
	N01/13.8/617-21

	Քննարկման առարկա դարձնելով «Հայաստանի Հանրապետության քրեական օրենսգրքում փոփոխություն կատարելու մասին» Հայաստանի Հանրապետության օրենքի նախագիծը (այսուհետ՝ Նախագիծ), ՀՀ մարդու իրավունքների պաշտպանի աշխատակազմում կատարվել է ուսումնասիրություն, որի արդյունքում հանգել ենք հետևյալին.
Այսպես, Նախագծով առաջարկվում է ՀՀ քրեական օրենսգրքի 296-րդ հոդվածի 1-ին մասի դիսպոզիցիայում նշված` «ծառերը, թփերն առանց թույլտվության տեղափոխելը» բառերը փոխարինել «ապօրինի ձեռք բերված արմատախիլ արված կամ հատված կամ մասնատված ծառերը, թփերը տեղափոխելը» բառերով: 
Նախագծի կարգավորումը վերաբերում է այն հոդվածին, որի անմիջական օբյեկտը մարդկանց առողջության և կենսագործունեության պայման հանդիսացող բնական միջավայրի, մասնավորապես՝ ծառերի, թփերի, բուսածածկի պահպանմանն ու արդյունավետ օգտագործմանն ուղղված հասարակական հարաբերություններն են[footnoteRef:1]: [1:  Տե՛ս ՀՀ քրեական իրավունք: Հատուկ մաս, խմբ.՝ Գ. Ս. Ղազինյանի, Երևան, ԵՊՀ հր. 2012թ., էջ 744:] 

Հայտնի է, որ հանցակազմի պարտադիր տարր հանդիսացող օբյեկտիվ կողմի հատկանիշը, այսինք՝ հանցավոր արարքը, ելնելով քրեական իրավունքի որդեգրած սկզբունքներից, պետք է քրեականացվի պաշտպանելու համար հենց այն օբյեկտը, որի դեմ այն ոտնձգում է:
Մինչդեռ, ինչպես երևում է ՀՀ քրեական օրենսգրքի 296-րդ հոդվածի 1-ին մասի դիսպոզիցիայից, «ծառերը, թփերն առանց թույլտվության տեղափոխելու» գործողությունն ամենևին էլ չի ոտնձգում այն հասարակական հարաբերությունների դեմ, որոնք պաշտպանվում են տվյալ հոդվածի սահմանմամբ:
Ավելին, այս արարքի կատարման պարագայում արդեն իսկ վնասը պատճառված է լինում հանցագործության օբյեկտին, և խոսքը տվյալ դեպքում բնությունից արդեն անջատված ծառերը, թփերն առանց թույլտվության տեղափոխելու մասին է, ինչը, սակայն, կարող է այլ օբյեկտի ոտնձգության հարց կարող է առաջ բերել: 
Կարծում ենք, որ հենց նշվածի տրամաբանությունից ելնելով է, որ ՀՀ քրեական օրենսգրքի նախագիծը[footnoteRef:2] «Շրջակա միջավայրի անվտանգության դեմ ուղղված հանցագործություններ» վերտառությամբ գլխում չի ներառել՝ «ծառերը, թփերն առանց թույլտվության տեղափոխելը» կամ «ապօրինի ձեռք բերված արմատախիլ արված կամ հատված կամ մասնատված ծառերը, թփերը տեղափոխելը» գործողություները:  [2:  Հասանելի է հետևյալ հղմամբ՝ http://www.parliament.am/draft_history.php?id=11680&lang=arm:         ] 

Ի նկատի ունենալով, որ նորմի կիրառությունը, ըստ նախագծի հիմնավորումների, մի շարք խնդիրներ է հարուցում վարույթն իրականացնող մարմինների համար՝ կարծում ենք, սակայն, հարցի կարգավորումը տվյալ դեպքում չպետք է դիտարկել զուտ իրավակիրառման համար հստակություն ապահովող եզրույթների գործածմամբ հանցակազմի շրջանակները փոխելով, այլ տվյալ հանցակազմի էության, խնդրո առարկա գործողություններով ոտնձգվող հասարակական հարաբերությունների բնույթի և ի վերջո ընդհանուր քրեական քաղաքականության միտումների հաշվառմամբ:
Ուստի, վերը շարադրված իրավական վերլուծության լույսի ներքո՝ գտնում ենք, որ պետության քրեաիրավական քաղաքականության միասնականության և մարդու իրավունքների պաշտպանության նկատառումներից ելնելով, անհրաժեշտ է Նախագծի կարգավորումը համապատասխանեցնել ՀՀ քրեական օրենսգրքի նախագծի կարգավորումներին, որն առաջին ընթերցմամբ ընդունվել է ՀՀ Ազգային ժողովի կողմից: 

	Ընդունվել է

Ընդհանուր մոտեցումն ընդունվել է, և նախագիծն առավելապես համապատասխանեցվել է ՀՀ քրեական նոր օրենսգրքով նախատեսված կարգավորմանը:

	5. ՀՀ պետական եկամուտների կոմիտե
	10.02.2021

	
	N 01/11-1/6536-2021

	ՀՀ Սահմանադրության 6-րդ հոդվածի 2-րդ մասի համաձայն՝ Սահմանադրության և օրենքների հիման վրա և դրանց իրականացումն ապահովելու նպատակով Սահմանադրությամբ նախատեսված մարմինները կարող են օրենքով լիազորվել ընդունելու ենթաօրենսդրական նորմատիվ իրավական ակտեր: Լիազորող նորմերը պետք է համապատասխանեն իրավական որոշակիության սկզբունքին:
ՀՀ քրեական օրենսգրքի 296-րդ հոդվածի 1-ին մասի համաձայն՝ անտառային հողերում, ինչպես նաև անտառային հողերի մեջ չմտնող տարածքներում ծառերը, թփերը ապօրինի հատելը կամ ոչնչացնելը, կամ հատումներն արգելված ծառերը, թփերը հատելը կամ ոչնչացնելը, ծառերը, թփերն առանց թույլտվության տեղափոխելը, պետական, համայնքային կամ այլ անձանց սեփականություն համարվող բուսածածկը ոչնչացնելը կամ մինչև աճի դադարեցման աստիճանի վնասելը, եթե այդ գործողությունները զգալի վնաս են պատճառել կամ կատարվել են նույն արարքի համար վարչական տույժ 
նշանակելուց հետո՝ մեկ տարվա ընթացքում՝ պատժվում են տուգանքով՝ նվազագույն աշխատավարձի հինգհարյուրապատիկից հազարապատիկի չափով, կամ որոշակի պաշտոններ զբաղեցնելու կամ որոշակի գործունեությամբ զբաղվելու իրավունքից զրկելով՝ երկուսից հինգ տարի ժամկետով, կամ կալանքով՝ առավելագույնը երեք ամիս ժամկետով, կամ ազատազրկմամբ՝ առավելագույնը երկու տարի ժամկետով:
Նախագծով նախատեսվում է ՀՀ քրեական օրենսգրքի 296-րդ հոդվածի 1-ին մասում «ծառերը, թփերն առանց թույլտվության տեղափոխելը» բառերը փոխարինել «ապօրինի ձեռք բերված արմատախիլ արված կամ հատված կամ մասնատված ծառերը, թփերը տեղափոխելը» բառերով։ 
ՀՀ անտառային օրենսգրքի 3-րդ հոդվածի 1-ին մասի 25-րդ պարբերության համաձայն՝ բնափայտի մթերումը արմատից հատված, ինչպես նաև քամատապալ, ձյունակոտոր ծառերի անտառից դուրսբերումն է:
Նույն հոդվածի 1-ին մասի 26-րդ պարբերության համաձայն՝ երկրորդական անտառանյութը մթերված կոճղն է, կեղևը, չորացած ճյուղը, շիվը, խեժը:
Նույն հոդվածի 1-ին մասի 27-րդ պարբերության համաձայն՝ թափուկը անտառային հողի վրա ընկած, մահացած ծառերի մասերն է կամ բները:
Ծառը (ըստ բացատրական բառարանի) բազմամյա բույս է, որն ունի ամուր երկար փայտաբուն և ճյուղեր ու տերևներ, որոնք բնի վրա պսակ են կազմում:
Նախագծի ընդունումը՝ ըստ ներկայացված հիմնավորման, նպատակ ունի ապահովել վերոնշյալ հոդվածով նախատեսված հանցակազմի իրավական որոշակիությունը, որի շրջանակներում կարող է վերացվել գործնականում առաջացող խնդիրները, քանզի վերաբերում է ինչպես արմատախիլ և հատված, այնպես էլ մասնատված ծառերին և թփերին (վառելափայտ, թափուկ, բնափայտ)։ 
Վերոգրյալը ենթադրում է, որ նշվածը (ծառերի հատում, արմատախիլ անում, մասնատում) կարող է իրականացվել որոշակի գործողությունների (ձեռնարկատիրական գործունեության) արդյունքում, հետևաբար, հաշվի առնելով այն հանգամանքը, որ Նախագիծը մշակվել է ՀՀ քրեական օրենսգրքի 296-րդ հոդվածի 1-ին մասով նախատեսված իրավախախտման հստակեցման նպատակով, ուստի, իրավական որոշակիության տեսանկյունից առաջարկում ենք Նախագծի շրջանակներում հստակեցնել նաև «ապօրինի ձեռք բերված» եզրույթը։
	Չի ընդունվել

Ապօրինի եզրույթը բազմիցս օգտագործվում է ՀՀ քրեական օրենսգրքում և ընդհանուր առմամբ որակման առումով խնդիրներ չի հարուցում: Նույն կերպ չենք գտնում, որ ապօրինի եզրույթը կարող է խնդիրներ առաջացնել իրավական որոշակիության տեսանկյունից:

	6. ՀՀ ոստիկանություն
	10.02.2021

	
	N 1/21/7491-21

	Առաջարկություններ և դիտողություններ առկա չեն:
	

	7. ՀՀ շրջակա միջավայրի նախարարություն
	11.02.2021

	
	N 1/04.7/919-2021

	 Նախագծի 1-ին հոդվածի ապօրինի ձեռք բերված արմատախիլ արված կամ հատված կամ մասնատված ծառերը, թփերը տեղափոխելը, բառերը փոխարինել «ապօրինի ձեռք բերված քամատապալ, ձյունակոտոր, արմատախիլ արված կամ արմատից հատված կամ մասնատված ծառերը, թփերը, ինչպես նաև կոճղերը տեղափոխելը, բառերով՝ հաշվի առնելով ՀՀ անտառային օրենսգրքի 3-րդ հոդվածի  «բնափայտի մթերում» հասկացության և 60-րդ հոդվածի 1-ին մասի բովանդակությունները։
	Ընդունվել է

Կատարվել է համարժեք փոփոխություն:

	8. ՀՀ ազգային անվտանգության ծառայություն
	12.02.2021 

	
	N 11/106

	Նախագծի 1-ին հոդվածում առաջարկում ենք «հոդվածի» բառից հետո ավելացնել «վերնագրում և» բառերը:

	Ընդունվել է

Կատարվել է համարժեք փոփոխություն:

	9. ՀՀ բարձրագույն դատական խորհուրդ
	17.02.2021

	
	N Ե-1027

	 Առաջարկություններ և դիտողություններ առկա չեն:

	

	10. ՀՀ քննչական կոմիտե
	24.02.2021

	
	N 01/12/8575-2021

	 Առաջարկություններ և դիտողություններ առկա չեն:
	

	11. ՀՀ արդարադատության նախարարություն
	10.05.2021

	
	N /12.2/11646-2021

	ՀՀ անտառային օրենսգրքի 3-րդ հոդվածի համաձայն՝ բնափայտի մթերումը արմատից հատված, ինչպես նաև քամատապալ, ձյունակոտոր ծառերի անտառից դուրսբերումն է:
ՀՀ անտառային օրենսգրքի 60-րդ հոդվածի 1-ին մասի «բ)», «ի)» կետերի համաձայն՝ անտառային օրենսդրության խախտման դեպքերն են՝ անտառային հողերում ծառերն ու թփերը հատելը և արմատախիլ անելը, քամատապալ, ձյունակոտոր, արմատից հատված ծառերը յուրացնելը: 
Հաշվի առնելով վերոգրյալը՝ առաջարկում ենք Նախագծի 1-ին հոդվածի ապօրինի ձեռք բերված արմատախիլ արված կամ հատված կամ մասնատված ծառերը, թփերը տեղափոխելը, բառերը փոխարինել «ապօրինի ձեռք բերված քամատապալ, ձյունակոտոր, արմատախիլ արված կամ արմատից հատված կամ մասնատված ծառերը, թփերը, ինչպես նաև կոճղերը տեղափոխելը, բառերով՝ հաշվի առնելով ոլորտային օրենսդրության, այն է՝ ՀՀ անտառային օրենսգրքի դրույթները։ 
Միևնույն ժամանակ, հարկ է արձանագրել, որ համանման մոտեցում է որդեգրվել ՀՀ քրեական նոր օրենսգրքի նախագծում, որը 2021 թվականի մայիսի 5-ին երկրորդ ընթերցմամբ և ամբողջությամբ ընդունվել է ՀՀ Ազգային ժողովի կողմից: 

	Ընդունվել է

Կատարվել է համարժեք փոփոխություն:

